
Bir ayə bir açıqlama
İsra surəsi, 34

 “…Əhdə vəfa qılın. Çünki (hər kəs) əhd barəsində sorğu-sual
olunacaqdır”. (İsra surəsi, 34) 

 Ayədə əhdə vəfa etməyin əhəmiyyətinə diqqət çəkilir, əhdin məsuliyyət olduğu xəbər
verilir. Möminlər Allah qarşısında verdikləri sözləri tutmaqla məsuliyyət daşıyırlar. Etibarlı
olmaq möminin ən vacib əxlaq xüsusiyyətlərindən biridir. Bütün rəsullar qövmlərində
etibarlı insanlar kimi tanınmış, dürüst və əxlaqlı olmuşlar. Əhdə vəfa göstərmək isə
etibarın əsas tərkib hissəsidir.

 Vəfa mömin xüsusiyyətidir, vəfasızlıq isə münafiq xüsusiyyətidir. Peyğəmbərimiz (s.ə.v)
münafiqlərin xüsusiyyətlərindən danışarkən onların üç xüsusiyyətini belə sadalayır:

 ”Danışdığı zaman yalan danışar. Söz verdiyi zaman sözünü tutmaz. Əmanətə xəyanət
edər”.

Allahın təsvir etdiyi möminlər isə doğru sözlü, dürüst, etibarlı, sadiq, vəfalı və
məsuliyyətlidirlər. Kiçik mənfəətlər arxasınca qaçmazlar. Möminlər onlara verilən əmanətə
və verdikləri əhdə sadiq qalarlar. (Məaric surəsi, 32) Buna görə də, bir əhdə sadiq qalmaq
və ya əmanətə xəyanət etməmək mövzusunda güvənilən insanlardır.

 Əhdləşmə və əmanət mövzusu çox əhəmiyyətlidir. Mömin verdiyi sözü tutmalı, edə
bilməyəcəyi bir iş barəsində söz verməməlidir. İnsanların etməyəcəkləri şeyləri
söyləmələri Rəbbimiz tərəfindən bəyənilməyən, eyni zamanda da Quran əxlaqına uyğun
olmayan davranışdır. 

 Verilən əhdi tutmamaq, əmanətə xəyanət etmək Allah qatında hesab veriləcək
məsuliyyətdir. Quranda bildirilən gözəl əxlaqı mükəmməl şəkildə yaşamağı niyyət edən
möminlər Allah qatında bəyənilməyən rəftardan çəkinərlər. Başqa ayələrdə bu mövzu belə
bildirilmişdir: 

Ey iman gətirənlər! Etməyəcəyiniz bir şeyi niyə deyirsiniz? Etməyəcəyiniz
bir şeyi demək Allah yanında böyük qəzəbə səbəb olar. (Səff surəsi, 2-3)

